
МАЛАКАЛИ КАДРЛАР ТАЙЁРЛАШГА ТАЪЛИМНИНГ 
ҚУЙИ БЎҒИНЛАРИДАНОҚ ЭЪТИБОР ҚАРАТИШ ЗАРУР 

Юлдашева Д.Н. 
Бухоро давлат университети ҳузуридаги педагог кадрларни қайта 

тайёрлаш ва уларнинг малакасини ошириш минтақавий маркази 

Таълим мақсади–давлат томонидан таълим олдига қўйилган ижтимоий 
буюртмадир. Ижтимоий буюртма: «Муайян фан ёки ўқув предмети таълим 
тизимида нима учун ўқитиляпти?» деган саволга жавоб беради. 

Давлат жамиятнинг тараққиёт даражасидан ҳамда уни ривожлантириш 
учун белгиланган мақсад ва вазифалардан келиб чиққан ҳолда таълим тизими 
олдига муайян буюртма беради. Бу буюртманинг бажарилиши жамиятнинг 
ижтимоий эҳтиёжларини қондиради, иқтисодий салоҳиятини юксалтиради, 
давлат томонидан белгиланган ягона мақсад йўлида фуқароларнинг маънавий- 
маърифий қиёфасини уйғунлаштиради, ривожланишга тўсиқ бўлувчи 
муаммоларни ҳал этади. Бу эса пировард натижада жамият аъзоларининг 
умумий фаровонлигини таъминлашга олиб келади. Давлат буюртмасида фан 
ва таълимнинг ривожланиш ҳамда интегратсион ҳолати, бошқарув, таъминот 
тизимининг даражаси, жамият ва шахс орзу-умидларининг муштараклиги 
кабилар диққат марказда бўлиб, муайян ҳужжат билан расмийлаштирилади. 
Бу республикамизда «Таълим тўғрисида»ги Қонун (2020) ҳамда малака 
талаб(ДТС)ларидир. 

Давлат буюртмаси асосида таълимнинг умумий мақсади белгилаб 
берилади. Давлат сиёсатининг устувор йўналиши сифатида таълим- 
тарбиянинг мақсади ягона бўлиб, бу яхлитлик давлат, жамият ва унинг 
аъзолари муносабатлари билан белгиланади. Шу боис республикамизда 
таълимнинг умумий мақсади негизида ижодий ва мустақил фикрловчи ҳамда 
маънавий-мафкуравий қиёфаси жамиятнинг бош ғояси билан уйғунлашган 
шахсни тарбиялаш мўлжали ётади. Таълимнинг умумий мақсади эса ҳар бир 
ўқув предмети ёки фаннинг мақсад ва вазифаларини белгилаб олишни тақозо 
этадики, бу, хусусан, умумий ўрта, ўрта махсус таълимнинг давлат таълим 
стандарти ва ўқув дастурида берилган она тили таълими мақсадида ўзининг 
яққол ифодасини топган: “Она тили таълими олдида қуйидаги бош мақсад 
туради: у болаларда ижодийлик, мустақил фикрлаш, ижодий фикр маҳсулини 
нутқ шароитига мос равишда оғзаки ва ёзма шаклларда тўғри, равон ифодалаш 
кўникмаларини шакллантириш ва ривожлантиришга қаратилиши лозим.” 
Кўринадики, она тили таълими мақсади таълимнинг умумий мақсадига уйғун 
бўлиб, унинг икки талабини ўзида жузъийлаштиради: 

1) таълим олувчида ижодий ва мустақил фикрлаш малакасини қарор 
топтириш; 

2) таълим олувчининг ҳар томонлама етук шахс сифатида камол 
топишини таъминлаш. 

Демак, она тили имкониятларини эгаллаш ҳамда шу асосда баркамол 
инсон сифатида шаклланишига бўлган талаб бу ўқув предмети ёки фан 
тадриси (методикаси) олдига жуда кўп вазифаларни қўяди. Кўринадики, 
таълим муассасаларида олиб борилаётган ишлар ўқувчиларнинг ўзи мазкур 
малака ва кўникмаларни шакллантиришига қаратилади. Таълим усули, 
мазмуни, таълим воситалари ана шу улкан ва улуғ вазифаларнинг аниқ ва 
пухта бажарилишига йўналтирилган бўлиши лозим. 

ХХ асрнинг 90-йиллигидан бошлаб, яъни миллий истиқлол даврида ўрта 
умумтаълим ўқувчиларини мустақил фикрлашга ва уларда ижодий фаолият 
кўрсатиш кўникмаларини шакллантириш ҳамда ривожлантиришга – фикр 
маҳсулини оғзаки ва ёзма шаклларда тўғри, равон, содда, шунингдек, 
тингловчига тушунарли тарзда етказа оладиган ижодий тафаккур соҳибини 
етиштиришга эътибор кучайди. Ўрта махсус таълимнинг она тили 
машғулотлари зиммасига эса ихтисосий нутқи шаклланган ва ривожланган 
ижодий тафаккур соҳибини жамиятга тайёрлаб бериш масъулияти юкланди. 
Барча ўқув фанларининг хусусий мақсадлари таълимнинг умумий бош 
мақсадига мутаносиб тарзда белгиланади ва бугунги кун таълим мазмунига 
мувофиқ ўқувчига таълим жараёнида назарий билим асосларидан фойдаланиш 
ижодий фаолият кўрсатиш, яъни ижодий амалий фаолият учунгина зарур 
бўлади, холос. Том маънода, бугунги кун мактаб, лицей ҳамда касб-ҳунар 
коллежи таълим-тарбиясини кўрган ўқувчи назарий билимлар соҳиби эмас, 
балки билимлардан ижодий фойдалана оладиган ижодкор, тадбиркор бўлиб 
етишиши назарда тутилмоқда. Таълимни рақамлаштириш шароитида педагог 
кадрларни қайта тайёрлаш ва малакасини ошириш йўналишининг бош талаби 
ҳам ана шу масала билан ҳамоҳангдир. 

Кейинги йилларда яратилаётган ўқув-методик мажмуаларда иллюстратив 
материалларга алоҳида эътибор берилмоқда. Бу ўз навбатида таълим 
жараёнини дидактик жиҳатдан таъминлаш имконини беради. Жумладан, она 
тилидан яратилган ўқув-методик мажмуаларнинг муҳим аҳамияти шундаки, 
улар таълим жараёнини чуқур таҳлил қилиш, ўқувчиларнинг она тили 
бойликларини эгаллаш ва унинг кенг имкониятларидан фойдаланиш соҳасида 
тўплаган малака ва кўникмаларини текшириш натижаларига асосланган 
илмий хулосаларга таянилиб такомиллаштириляпти. Бу яхши, албатта. (Аммо 
ўрта умумтаълим мактаблари ҳамда ўрта махсус таълимнинг она тили 
дарсликларида айнан бир мавзунинг гоҳ анъанавий, гоҳ шакл-вазифавий, гоҳ 
тавсифий талқинларига мурожаат этилган ҳолатда турлича ифодаланиши, боз 
устига, бундай «кемтиклик»ларнинг олий таълимга кириш тестларига ҳам 
айнан кўчиши ҳафсалани пир этади. Зеро, республикамизда амалда бўлган бир 
неча тилшунослик мактабларининг назарий қарашлари айрим ўринларда бир- 
бирини рад этишини яхши биламиз. Назариётчиларнинг ўзлари бир тўхтамга 

келмаган талқинлар(масалан, -дек, -дай, -ча аффиксларини анъанавий 
тилшунослик равиш ясовчи (эскича, янгича) сифатида талқин этса, шакл- 
вазифавий талқинчилар -дек, -дай, -ча аффиксларини каби кўмакчисининг 
маънодоши (ой каби мафтункор, ойдек мафтункор, ойча мафтункор, ой 
мисоли мафтункор) деб тушунтирадилар ва ҳ.)ни мактаб ёки ўрта бўғин 
дарсликлари орқали ўқувчилар ҳукмига чиқарилаётганлиги ачинарли.) 

Жамият тараққий этиб борган сари таълимнинг жамият ҳаёти, шахс 
фаолиятини ривожлантиришдаги аҳамияти ортади. Дастлаб бу соҳадаги 
камчиликлар кўзга ташланди ва ҳал қилиниши лозим бўлган долзарб 
муаммолар кўлами белгиланди. Ана шундай эҳтиёж туфайли ХХ асрнинг 90- 
йилларидан кейин Ўзбекистонимизда бутун таълим тизимининг мазмунини, 
шу жумладан, она тили ўқув предмети мазмунини янгилашга зарурат 
туғилди[1]. Шу ўринда таълим жараёни олдига давлат ва жамият томонидан 
қўйилган ижтимоий буюртма талабидан келиб чиқиб она тили таълимининг 
мақсади, мазмуни, воситалари, усул ва методлари янгидан белгиланди. 
Табиийки, таълим мақсади ва мазмунини ҳар бир давлат ўзи яшаётган жамият 
эҳтиёжларига, ўқув жараёни хусусиятларига мос равишда белгилайди. 

Таълим мақсади таълим жараёнини, таълим моҳиятини, унинг мазмуни, 
воситалари, усули, ўқитувчи~ўқувчи муносабатлари ва, ниҳоят, унинг 
самарасини белгилаб берадики, бу жамиятнинг бўлғуси тараққиёт 
йўналишини белгилайди. Демак, таълим олдига қўйилган ижтимоий буюртма 
талаби жамиятдан озиқланади ва айни замонда жамият келажагини 
белгилайди. Ижтимоий буюртма талаби, табиийки, муайян синф учун 
танланган ўқув материалларининг ҳажми, мазмуни, тил қурилиши ва баён 
этилиш усулининг давр руҳиятига мос равишда ўзгариб туришини тақозо 
этади. Ижтимоий тараққиётнинг жадаллашуви, фан-техниканинг юксалиши, 
ижтимоий-педагогик омилларнинг кўпайиши, тўғрироғи, илм-фан, техника 
тараққиёти баъзан «ортидан қувиб етолмайдиган даражада» ривожланаётган 
даврда улғаяётган болани бир қолипга тушиб қолган меъёрлар асосида 
шунчаки ўқитиб бўлмайди. Буни оддий ўқитувчидан тортиб методист-олиму 
дидактларгача аниқ сезиб турибди. Шундай бўлса-да, бугунги кунда таълим 
мақсади ва таълим мазмуни уйғунлашувида тўла мувофиқлик бор деб айта 
олмаймиз. Бу қуйидагилар мисолида яққол намоён бўлади: 

–таълим жараёнининг тўғри шаклланиши кўп жиҳатдан ўқувчи учун 
тушунарли ва самарали бўлган ўқув материалига, унинг таълим мақсади 
талабларига айнан мос келишига боғлиқ. Ўқув материалининг фақат дарслик 
билангина чегараланаётганлиги, зарурий ахборот банкларининг (жумладан, 
она тилини ўқитишда хилма-хил мақсадли луғат, қомус, маълумотнома, 
кўргазмали қуроллар, уларнинг электрон вариантлари, компьютер дастурлари 
в.ҳ.) ҳамон етишмаслиги; 

–таълим жараёнининг ҳажми, материали, усули–оддийдан то 
мураккабгача таълим мақсади ва мазмунига мос педагогик, психологик 
меъёрларга таянилган ҳолда танланишига чуқур эътибор қаратмаслик; 

– дедуктив усуллар асосида дарс ўтишга одатланиб қолган ўқитувчининг 
ўқувчи шахсига таълим жараёнининг субъекти сифатида қарашни назардан 
қочириши. 

Ҳар қандай таълим жараёни эмас, балки ўқувчида ижодий, мустақил 
фаолият кўрсатиш кўникмасини ривожлантиришга қаратилган ўқув-билув 
жараёнигина ўқувчиларнинг ақлий интеллектуал тараққиёти, ижодий 
мустақил фикрлашини таъминлашга хизмат қила олади[2]. Ўқув материалини, 
шу жумладан, она тили дарсларида тилшунослик фани асосларини ташкил 
этган қоида ва таърифларни қуруқ ёдлаш, уни тушуниб тушунмай қабул 
қилиш, олдинги дарсларнинг материалларини амалий жиҳатдан ўзлаштирмай 
туриб янги материални ўрганишга уриниш ўқувчининг билиш, мустақил 
фикрлаш, ижодкорлик каби кўпқиррали фаолиятини ривожлантиришга 
муайян даражада тўсқинлик қилади. Бундай ҳолларда ўзлаштирилган 
билимлар, назарий тушунчалар ўқувчи томонидан тўла қабул қилинмай, 
ўзлаштирилмай қолиб кетади ёки ўзлаштирилганда ҳам ўқувчи хотирасида 
«ортиқча юк»ка айланади. (Она тили дарсларида прагматика таълим 
мазмунида берилган назарий маълумотларни ўқувчига сингдириш «соя»сида 
қолдими, ўша ерда мақсадга бориш йўлига тўсиқ қўйилади.) 

Ўрта махсус, касб-ҳунар таълими тизими кадрларининг малакасини 
оширишда «Она тили ва адабиёт ўқув предметларини ўқитишда замонавий 
ёндашувлар» ўқув модули мавжудлигини биламиз. Академик лицей 
(КҲК)лари ўқитувчилари малакасини ошириш курси ўқув режасидаги мазкур 
ўқув модулини ўқитишда юқорида кўрсатилган жиҳатларга жиддий эътибор 
қаратиш лозим. Жумладан, ўрта махсус, касб-ҳунар таълими тизими она тили 
таълими йўналишида Б.Менглиев ва б.ларнинг тўрт қисмдан иборат «Она 
тили» дастур ва дарсликларидан фойдаланилмоқда. Афсуски, бу манбалар 
ҳозирги кун ўрта махсус, касб-ҳунар таълими тизими учун ишлаб чиқарилган 
ДТС талабларига тўла жавоб бера олмайди. Сабабки, она тили дарсликлари 
ҳамон тилшунослик фанига айлантириб қўйиляпти, натижада академик лицей 
(КҲК)лари ўқувчиларининг ихтисосий нутқини ўстириш мақсади грамматизм 
соясида қолиб кетмоқда. (Педагогика касб-ҳунар коллежи ўқувчисига ҳам, 
тиббиёт ёки қурилиш ёки санъат касб-ҳунар коллежи ўқувчисига ҳам она тили 
дарсларида ҳамон унлилар таснифи, ундошлар таснифи каби мавзулар 
ўргатилмоқдаки, она тили дарслари болада ихтисосий нутқни шакллантириш 
ва ривожлантириш мақсадидан четда қолмоқда.) Хўш, мазкур муаммоларни 
бизга ким ва қачон ечиб беради? 

Бизнингча, давр ҳар бир соҳа мутахассисидан бу каби муаммолар 
ечимини ҳал қилишда жонбозлик кўрсатишни талаб этмоқда. Демак, ўрта 
махсус, касб-ҳунар таълими кадрларининг малакасини ошириш тизими бу 

борада соҳа мутахассисларининг муаммо ечимига қаратилган ишларини 
тизимлаштиришда етакчи бўлмоғи зарур. Табиийки, бу муайян йўналиш, 
жумладан, ўрта махсус, касб-ҳунар таълими кадрларининг малакасини 
ошириш тизимида она тили таълимига қаратилган ўқув дастурларида ўз 
ифодасини топмоғи зарур. Бунинг учун: 

–ўрта махсус, касб-ҳунар таълими она тили ўқув предмети 
ўқитувчиларига дарсларда фақат дарсликлардан эмас, бола йўналтирилган 
соҳага мос ўқув топшириқлари тизимидан фойдаланишни, бундай алгоритмик 
топшириқлар тизимини ҳар бир ўқитувчининг ўзи ишлаб чиқиши ва қўллаши 
лозимлиги сингдириш; шунингдек, алгоритмик топшириқлар тизимини ишлаб 
чиқиш йўл ва усулларини ўргатиш; (Таъкидлаш жоизки, алгоритмик 
топшириқлар тизимини кимдир тайёрлаб беришини кутиш ўқитувчи учун ўз 
касбига эътиборсизликдир.) 

–Элимизда «Бировнинг чайнаб бергани ош бўлмас» деган мақол бор. 
Ўзбек педагогикаси, дидактикаси ва психологиясида бихеовиристик назарияга 
асосланган ҳамда ХIХ аср охири ХХ асрнинг бошларидаги ижтимоий- 
иқтисодий талабларга жавоб берадиган ретроскопик-рецептив усулда 
билимдон ижрочини етиштиришга қаратилган таълим тизими ўз вазифасини 
ўтаб бўлганлигини, янги давр – тугал бозор иқтисоди даври тамоман бошқа 
шахсга – мустақил ижодий тафаккурга қодир тадбиркор шахсга муҳтож 
эканлиги масаласи муҳокамаси қарийб ўттиз йил олдин кун тартибига 
қўйганлигини ҳисобга олсак, энди ўқувчиларимизга мавзуларни «тайёр ош» 
сифатида беришимиз таълим мақсади ва мазмуни орасидаги 
мутаносибликнинг таъминланишига тўсқинлик қилади. Шу боис ўқувчиларни 
«Ахборот банки»дан фойдаланишга кўниктириш, малака ошириш тизимида 
эса соҳа мутахассислари томонидан тўпланган тажрибаларга таяниб «Ахборот 
банки» яратиш муаммосини ҳал этиш. 

Зеро, давр ўрта махсус, касб-ҳунар таълими тизимида ўқувчиларга ўзбек 
тили қурилиши ҳақидаги билимни эмас, балки она тили имкониятларини 
эгаллаш механизм ва усулини беришини тақозо қилмоқда. «Она тили ва 
адабиёт ўқув предметларини ўқитишда замонавий ёндашувлар» ўқув 
модулида шу жиҳатларга жиддий эътибор қаратиш фойдадан холи бўлмайди. 

Хуллас, давр юқори малакали кадрлар тайёрлаш масаласига таълимнинг 
қуйи бўғинлариданоқ эътибор қаратишни тақозо этади. 

